
Аннотация: в статье затрагивается обучение темы «Словообразование» 

на уроках родного языка в школах с родным (нерусским) языком обучения. 

Рассматривается роль и значение основных методов, приемов (слово учителя, 

беседа, наблюдение, анализ языковых явлений, метод модели) и видов 

упражнений, используемых при изучении словообразования. 

Аннотаци: статьяра чăваш шкулĕсенче тăван чĕлхе урокĕсенче «Сăмах 

пулăвĕ» темăна вĕрентес ыйтăва хускатнă. Вĕрентÿ ĕçĕнчи тишкерÿ ĕçĕсеме 

хăнăхтарусен, сăнав-тĕпчев, калаçу, учитель ăнлантарăвĕ, модель 

меслечĕсемпе мелĕсен пĕлтерĕшĕпе вырăнне тишкернĕ, ĕçе тухăçлăрах тума 

пулăшнине ĕнентернĕ. 

Тĕп сăмахсем: сăнав-тĕпчев, тишкерÿ, модель меслечĕ, учитель сăмахĕ. 

Вĕрентÿ меслечĕсем тесе пур тĕрлĕ вĕренÿ ĕçĕсене пурнăçлама кирлĕ 

вĕрентÿ ăслайĕсене калаççĕ. 

Урокра ку е вăл меслетпе усă курасси вĕрентме палăртнă ыйтăвăн (темăн) 

уйрăмлăхĕсемпе çыхăннă. Урок теми йывăрах мар пулсан ачасене харпăр хăй 

тĕллĕн ĕçлеме май паракан меслетсем суйласа илни лайăх, вĕрентÿ материалĕ 

кăткăс пулсан усă куракан меслетсем вĕрентекене те, вĕренекенсене те ĕçе 

активлă хутшăнма пулăшмалла. 

Вĕрентÿ меслетне суйланă чухне тĕрлĕ класра, çавăн пекех пĕр класрах 

вĕренекен ачасен пĕлÿ шайне те шута илмелле. Учитель вĕренекенсен ĕçне урок 

тăршшĕпех тивĕçлĕ йывăрлăх шайĕнче тытса тăма пултармалла. Кунашкал 

меслетсен шутне вĕрентекенĕн ăнлантарăвне, учительпе ачасен хушшинчи 

калаçăва, морфема тишкерĕвне, хăнăхтарусемпе çыру ĕçĕсене, дедукци, 

индукци, сăнав-тĕпчев меслечĕсене, кăтарту, техника хатĕрĕсене т.ыт.те 

кĕртмелле. 

Сăмахсем мĕнле пулнине пĕлни лексикăна, грамматикăна, фонетикăна, 

орфографие тарăнрах ăнланма май парать, пуплев культурине ÿстерме 

пулăшать. Пуплев пайĕсене пăхса тухатпăр-и, йăнăшсемпе ĕçлетпĕр-и, 

çыхăнуллă пуплеве аталантаратпăр-и – сăмах пулăвĕ çинчен калаçмаллах. 

Тăван чĕлхен пуянлăхне сăмах пулăвне çутатмасăр кăтартма май çук, 

мĕншĕн тесен лексика икĕ мелпе пуянланса пырать: çĕнĕ сăмахсем пулса 

пынипе тата ытти чĕлхе сăмахĕсене йышăннипе. 

Унсăр пуçне, сăмах пулăвĕн хăйĕн системи, мелĕсемпе моделĕсем пур. 

Вĕсене лайăх пĕлмелле. Сăмах пулăвĕн тишкерĕвĕ сăмах тытăмĕ мĕнле 

йĕркеленсе пынипе, çĕнĕ сăмах мĕнле пулнипе, лексика пуянлăхĕ еплерех ÿссе-

хушăнса пынипе паллашма пулăшать. 

Шкул ачисене сăмахсем епле пулнине ăнланма вĕрентмеллех. Халĕ çав 

вĕрентĕвĕн меслечĕсемпе мелĕсем çинче кăштах чарăнса тăрар. 

Учитель ăнлантарăвĕ. Учитель сăмахĕ чылай урокра тĕп вырăн йышăнать. 

Ку меслет шутне çаксем кĕреççĕ: çĕнĕ материал вĕрентмелли темăпа урокăн 

тĕллевĕсем патне ачасене илсе пыни, материала ăнлантарса пани, ачасене 

хăйсем тĕллĕн пĕр-пĕр ĕç тумаллине каласа пани, ачасен ыйтăвĕсене хуравлани, 

вĕреннĕ материала пĕтĕмлетни т. ыт. те. 

Çĕнĕ темăна ăнлантарнă, пĕлмен сăмахсен пĕлтерĕшĕсене уçса панă, килти 

ĕçе ăнлантарса янă тата ытти ĕçсене пурнăçланă чухне учитель сăмахĕ тĕп 

вырăнта тăрать. Вăл уйрăм хурав та (тĕслĕхрен, вĕренекен пĕр-пĕр ыйту панă 

хыççăн), чылай вăрăм пуплев те (çĕнĕ темăна дедукци меслечĕпе ăнлантарнă е 

пĕтĕмлетÿ тунă чух), лекци те пулма пултарать. Кĕнекесенчи материал çумне 

хушса каланă тата ачасен ыйтăвĕсене хуравланă чух вĕрентекенĕн хăйĕн нумай 

калаçма тивет. Учитель сăмахĕ, унăн ăнлантарăвĕ – вĕрентÿ меслечĕсенчен 

пĕри. Ку меслетпе вĕрентекен урокăн кашни тапхăрĕнчех усă курать: çĕнĕ 

темăна ăнлантарнă чухне те, вĕреннине çирĕплетнĕ тапхăрта та, пĕтĕмлетÿсем 

тунă май та, килти ĕçе ăнлантарнă чухне те. Пĕтĕмлетÿре учитель сăмахĕ 

материал калăпăшĕ пысăк чухне, ачасене хăйсене тĕллĕн пӗтӗмлетме йывăр 

чухне уйрăмах вырăнлă. 

Лекци те учитель сăмахĕ шутнех кĕрет. Вăл V-VI классенче 20–25 мин., 

VII-X классенче 30–35 минута çитме пултарать. Лекци формипе ытларах аслă 

классенче хăш-пĕр темăсене вĕрентнĕ чухне усă кураççĕ. Анчах кунта çакна та 

асра тытни кирлĕ: ачасен пĕлÿ шайне, çул ÿсĕмне шута илсе тĕрĕс йĕркеленĕ 

лекци хăш-пĕр грамматика ыйтăвĕсене вĕрентмелли уроксенче те тухăçлă 

меслет шутланать. Акă, тĕслĕхрен, «Иккĕмĕшле япала ячĕсен (паллă ячĕсен, 

глаголсен, наречисен) пулăвĕ» т. ыт. темăсемпе ирттерекен уроксене учитель 

материала 20–25 минут хушши пыракан лекци меслечĕпе уçса пама пултарать. 

Пĕтĕмлетÿ урокĕсенче те ҫавăн йышши темăсем пысăк вырăн йышăнаççĕ. 

Тĕслĕхрен: «Чăваш чĕлхинчи сăмахсен пулăвĕ», «Япала ячĕсен (паллă ячĕсен, 

глаголсен) пулăвӗ» т. ыт. те. 

Паллах, лекци вăхăтĕнче курăмлăх е техника хатĕрĕсемпе усă курни 

вĕрентĕвĕн пахалăхне самаях ÿстерет. Лекци формипе ирттерекен уроксене те 

учитель тĕрлĕ енлĕ йĕркелеме пултарать. Кун пек ĕçсене ачасене хăйсене 

пĕчĕккĕн явăçтарни вырăнлă: 1) пĕр-пĕр пĕчĕк ыйтупа е темăпа уйрăм ачана до-

клад хатĕрлесе килме хушни; 2) хушма доклад йĕркелеме ыйтни; 3) пĕр-пĕр 

темăпа презентаци йĕркелеме хушни; 4) доклад тунă вăхăтра ыттисене çырса 

пыма сĕнни, доклада сÿтсе явни; 5) доклад материалне тезис формипе йĕркеле-

ни; 6) ятарлă ыйтусемпе е темăсемпе рефератсем çыртарса вĕсене урокра 

хÿтĕлеттерни. 

Учитель сăмахĕ чăваш чĕлхи ăслăлăхĕн тĕрлĕ пайне, çав шутра сăмах 

тытăмĕпе сăмах пулăвне ăнлантарнă чухне те тĕп вырăнта тăрать. Чăваш чĕл-

хинче аффикс йышĕ пысăк, вĕсенчен хăшĕ-пĕринпе çеç вăтам шкулта пал-

лаштарма пăхнă. Тĕслĕхрен, сăмах пулăвĕ çинчен калаçнă чухне çĕнĕ сăмах ты-

мар çумне аффикс хушăннипе пулнине ансат тĕслĕхсем илсе ăнлантарать: 

çыр+у, пĕл+ÿ, тат+ăк, кас+ăк, чир+ле, пай+ла, кала+в, хуп+кăч. 

Сăнав-тĕпчев меслечĕ. Çак меслетпе учитель вĕренекенсем чĕлхе тытăмне 

лайăхрах ăнланса илсе ăса хывччăр тесе усă курать. Сăнани-тĕпчени чĕлхе 

ăсталăхне практикăпа çыхăнтарма май парать. 

Асăннă меслет хăй тĕрлĕ мелсенчен йĕркеленет: шырав (пĕр-пĕр чĕлхе 

пулăмĕн тĕслĕхĕсене шырани), тишкерÿ (материала тĕпчевлĕ куçпа пăхса тух-

ни), танлаштару (чĕлхен тĕрлĕ пулăмĕсене, единицисене пĕр-пĕринпе тан-

лаштарса пăхни), тавçăрупа чухлав (чĕлхен вăл е ку хатĕрĕ мĕнлерех пулса кай-

нине, унăн тытăмне, ĕçне-хĕлне ăнкарса илни), пĕтĕмлетÿ (танлаштарса тиш-

кернĕ материалсем урлă тивĕçлĕ выводсем туни), евĕрлени (пĕр-пĕр тĕслĕх çине 

таянса сăмахсем, сăмах формисем туни) т. ыт. те. 

Чăваш чĕлхи программинче V класра хутлă сăмахсемпе мăшăр сăмахсене 

вĕрентме те палăртнă. Хутлă сăмах ыйтăвĕ чăваш чĕлхи ăслăлăхĕнче кăткăс та 

тавлашуллă. Çавна шута илсе кĕнекене тавлашусăр тĕслĕхсене çеç вĕрентме 

сĕннĕ: алкум, асатте, кĕçĕр, тăвайкки, кăçатă, çăраççи, Çĕмĕрткасси т. ыт. те. 

Çакнашкал тĕслĕхсене вĕрентнĕ чухне, паллах, танлаштару мелĕпе усă курни 

вырăнлăрах. Асăннă хутлă сăмахсем пурте сăмах майлашăвĕнчен пулса кайнă, 

çавăнпа хутлă сăмаха сăмах майлашăвĕпе танлаштарса вĕрентмелле: асатте – 

аслă атте, кăçатă – кĕççе атă т. ыт. те. Программăра ятарласа тунă хутлă 

сăмахсемпе те паллаштарма палăртнă: литпĕрлешÿ – литература пĕрлешĕвĕ, 

райхаçат – район хаçачĕ. Кун йышши тĕслĕхсене те танлаштару мелĕпе ăнлан-

тарса памалли куç кĕрет [2]. 

Мăшăр сăмах – пĕр пуплев пайне кĕрекен икĕ сăмаха мăшăрлатса каланă 

пĕтĕмлетÿ пĕлтерĕшлĕ сăмах: сĕтел-пукан, атă-пушмак, тĕрĕс-тĕкел, паян-

ыран, аш-какай т. ыт. те. Ку тема та танлаштару мелĕпе усă курса вĕрентмелли, 

анчах та кунта уйрăм илнĕ сăмахсемпе вĕсен мăшăрлатнă тĕслĕхĕсем пĕлтерĕш 

тĕлĕшĕнчен пĕрешкел маррине тĕпе хурса ăнлантармалла: атă-пушмак вăл 

атăпа пушмак çеç мар, ку ăнлав урана тăхăнмалли пур япаласен ячĕсене те 

(туфли, тапăчки, калуш, çăматă, сантали т. ыт. те) пĕлтернине контекст 

тытăмне кĕртсе ăнлантармалла. 

Хутлă сăмахсемпе мăшăр сăмахсем орфографипе тачă çыхăннă: пĕрисене 

пĕрле, теприсене дефис урлă çыраççĕ. Çавăнпа та вĕсене ăнлантарнă чух орфо-

графи ыйтăвĕ мала тухать. 

Чĕлхен тĕрлĕ пайĕсене (фонетика, лексика, сăмах пулăвĕ, морфологи, син-

таксис) тĕпчев меслечĕсемпе усă курса вĕрентни шкул ачисен логикине аталан-

тарать, ăс-тăнне çирĕплетет, харпăр хăй тĕллĕн ĕçлеме вĕрентет. Çак меслет 

вĕреннине аса илмелли, çирĕплетсе хăвармалли чи витĕмлĕ май шутланать. 

Сăнав-тĕпчев меслечĕ тăван чĕлхе аталанăвĕн çулĕ-йĕрне, çав аталанури 

тĕрлĕ туртăмне палăртма, чĕлхе тытăмĕн пайĕсем пĕр-пĕринпе еплерех çыхăнса 

тăнине ăнкарса илме май парать. Ку меслетпе пĕлсе ĕçлесен тăван чĕлхен хăй 

евĕрлĕхĕ те уççăн курăнать. 

Синонимсен, омонимсен, антонимсен пулăвне те çак меслетпе вĕрентме 

пулать. Аффикссен нумай пĕлтерĕшлĕхне, çыхăнаслăхне тĕпчеме май пулассăн 

туйăнать. Темиçе ĕç сĕнсе пăхасшăн. 

1. Сăмах тăвакан аффикссем тĕрлĕ пуплев пайĕнчи сăмахсем çумне хушăн-

нине сăнăр: 

яп. ячĕ + -лăх(-лĕх): ăвăслăх, ачалăх, асаплăх, арпалăх, патшалăх, пиллĕх, 

çеремлĕх, шĕшкĕлĕх; 

пал. ячĕ + -лăх(-лĕх): кăткăслăх, ансатлăх, çепĕçлĕх, çирĕплĕх, чухăнлăх, 

чеченлĕх, сăхăлăх, çивĕчлĕх; 

гл. + -лăх(-лĕх): ăманлăх, пултараслăх, çитменлĕх, чăтаслăх, курайманлăх, 

кĕтменлĕх, пуласлăх. 

2. Пĕр аффикспах тĕрлĕ пĕлтерĕшлĕ сăмахсем пулнине сăнăр: 

1) мухтанчăк, ăмсанчăк, ашкăнчăк, вĕткеленчĕк, сĕтĕрĕнчĕк, çапкаланчăк, 

сутăнчăк (пĕр-пĕр ĕçпе палăртнă çынна пĕлтерекеннисем); 

2) пĕрĕнчĕк, карталанчăк, ванчăк, шăранчăк, чĕркеленчĕк, ÿкерчĕк, 

тăкăнчăк, таткаланчăк, тĕпренчĕк (ĕç результатне пĕлтерекеннисем); 

3) пăлханчăк, шанчăк, çÿçенчĕк, вăтанчăк, ĕшенчĕк (абстрактлă ăнлава пĕл-

терекеннисем). 

3. Синонимсен пулăвне сăнăр. Чăваш чĕлхинче синонимсем мĕнле пулнине 

курма пулать-и? Пĕр тымартан пулса кайнă синонимсем пур-и? Тĕрлĕ тымартан 

пулнисем пур-ши тата? [1, с. 13]. 

Ку ĕçе тума синонимсен тĕрлĕ ушкăнне (вĕсене аяларах пăхăр) юпан-юпан 

çырса пама пулать. 

Чĕлхе пĕлĕвĕн тĕрлĕ пайĕсен: сăмах пулăвне, фонетикăна, лексикăна, мор-

фологипе синтаксиса сăнав-тĕпчев меслечĕпе усă курса вĕрентни шкул ачисен 

логикине, чĕлхе шухăшлавĕпе тавра курăмне, чĕлхе туйăмне аталантарать, 

вĕсен ăс-тăнне çирĕплетет, ăнланулăх шайне ÿстерет. Çавăн пекех чĕлхе 

тытăмне, унăн пайĕсем пĕр-пĕринпе мĕнлерех çыхăннине ăнланма май парать, 

тăван чĕлхе аталанăвĕн çул-йĕрĕсене, çав аталанури тĕрлĕ пулăма курма 

пулăшать. 

Чĕлхе моделĕсем туса вĕрентесси. Сăмах майлашăвĕсен, предложенисен 

моделĕсене, схемисене тума пулать. Сăмахăн морфема тытăмĕпе дереваци 

(сăмахтăву) тытăмне те модельпе кăтартма май пур. Модель вăл – пĕр-пĕр япа-

лан (пулăмăн, хатĕрĕн, еденицăн) тытăм ĕлкине ÿкерсе кăтартни. Çапла вара, 

модель вăл – чĕлхен тĕрлĕ пулăмĕсене графика чĕлхине куçарни. 

Графика чĕлхине ытлашши кăткăслатма кирлĕ мар. Абстрактлă япалана 

конкретлă, куçкĕрет тутăр вăл, сăмахсен тытăмĕпе пулăвне уçăмлăн кăтарттăр. 

Усси те, витĕмлĕхĕ те унăн çакăнта пулĕ. 

Хăнăхса çитсен ачасем сăмах е сăмах майлашăвĕ, предложени моделĕсене 

хаваслансах ÿкереççĕ. Çакă вĕсен абстрактлă шухăшлавне, пултарулăхне ата-

лантарма пулăшать. 

Чăваш чĕлхинче сăмах пулăвĕн моделĕсем çитмĕлтен те иртеççĕ. Пурте 

тухăçлă мар вĕсем. Тĕпчевсем кăтартса панă тăрăх, пур чĕлхере те тенĕ пекех 

тухăçлă модельсем тухăçсăррисенчен сахал. 

Сăмах пулăвне вĕрентнĕ чухне модель меслечĕпе епле усă курнине глагол-

тан пулнă япала ячĕсен ушкăнĕпе кăтартма пулать. 

Ку сăмахсене пĕлтерĕшне кура ушкăнланă. Моделĕсене туллин çапла 

çырмалла: гл. + -чăк(-чĕк) = яп. ячĕ; гл. + -ă(-ĕ) = яп. ячĕ т. ыт. те. Кунта эпир 

сăмахсем мĕнле аффикспа пулнине çеç кăтартатпăр. 

Ĕç результатне пĕлтерекен сăмахсем: -чăк(-чĕк): ÿкерчĕк, пĕрĕнчĕк, сурчăк; 

-ă(-ĕ): чĕлĕ, хăйă, витĕ; -ав(-ев): хунав, тиев; -ăк(-ĕк): хуçăк, çĕтĕк, шăтăк, 

çурăк; -ăм(-ĕм): пÿлĕм, кăларăм, сăвăм, тĕртĕм т. ыт. те. 

Ĕç хатĕрĕсене пĕлтерекен сăмахсем: -кăч(-кĕч), -кăç(-кĕç): тасаткăч, 

вăраткăç, пăркăч, хĕстеркĕч; -ă(-ĕ): çакă, уçă, çыхă, тапă; -чăк(-чĕк): шăрчăк, 

пусарчăк, пĕркенчĕк; -ăш(-ĕш): сырăш, путăш т. ыт. те. 

Абстрактлă ăнлава пĕлтерекен сăмахсем: -ав(-ев), -в: тĕллев, тăхтав; 

-ăм(-ĕм), -м: сулăм, тытăм, чăтăм; -кă(-кĕ): тытăнкă, çÿçенкĕ, иленкĕ; 

-ăш(-ĕш): тупăш, пĕлтерĕш, çаврăнăш; -у(-ÿ): чару, ĕненÿ т. ыт. те 

[1, с. 14]. 

Калаçу – вĕрентекенпе вĕренекен хушшинче пулса иртекен ĕç (процесс) – 

диалог. Вăл ыйту-хурав йĕркипе пулса пырать. 

Ăна методикăра чĕлхе урокĕсенче чи анлă сарăлнă меслет тесе шутлаççĕ. 

Методика енчен тĕрĕс йĕркеленĕ калаçушăн ыйтăва тĕрĕс лартма пĕлни 

пысăк пĕлтерĕшлĕ: 1) ыйту формулировка енчен уçăмлă та тулли, шухăш енчен 

ăнланмалла пулмалла. Ачасен умне лартакан ыйту нимĕнле иккĕленÿллĕ шухăш 

та ан çураттăр; 2) учитель паракан ыйтусем ачасене шухăшлаттармалла, вĕсен 

творчествине аталантармалла; 3) ыйтăва темиçе хут калани вырăнсăр, ачасене 

ыйтăва пĕрремĕш хут каланă хыççăнах ăнланма хăнăхтармалла; 4) çавăн пекех 

ыйтăва панă хыççăн ачасене шухăшлама вăхăт памалла; 5) ыйтăва чи малтан 

пĕтĕм класс умне лартмалла, тăхтав тунă хыççăн тин пĕр-пĕр уйрăм ачаран 

ыйтасси çине куçмалла. 

Калаçу меслечĕ те чăваш сăмахĕн тытăмĕпе пулăвне ăнлантарма меллĕ. Ку 

меслет ачасене шухăшлаттарма, вĕренÿре хастарлăрах пулма, пуплеве аталан-

тарма пулăшать. Учитель ачасен пĕлĕвĕ çине таянса тĕрлĕ ыйту парать, çав ый-

тусене хуравласа вĕренекенсем сăмахăн пĕлтерĕшлĕ пайĕсем çинчен аса илсе 

пĕлĕвне çирĕплетеççĕ. Ыйтăва тĕрлĕ енлĕ йĕркелесе лартни те тепĕр чух ачасен 

шухăшне аталантарма, ăна пĕр çĕре пуçтарма май туса парать, тĕслĕхрен: 

Сăмахăн тымар çумне хушăнакан пайне мĕн теççĕ? Мĕн вăл аффикс? Çакăн 

евĕр ыйтусем вĕренекенсене шухăшлама, чĕлхе пулăмĕсене танлаштарма, 

сăнама, пĕтĕмлетÿсем тума хистеççĕ, ачасен вĕренÿри хастарлăхне аталантарма 

май параççĕ. 

Тепĕр чух ачасене ирĕклĕн калаçтарма пуçарса ярасси çăмăл мар. Кун пек 

чухне вĕрентекене ыйтусем пулăшаççĕ. Акă пĕр ыйту: «Ҫăкалăх, хурăнлăх, 

хырлăх (пуслăх, пускăч, пусăм) сăмахсенче пĕр пекки мĕн пур-ши?» 

Калаçăва пуçласа янă чух ансат ыйтусемпе çеç усă курмалла. Ачасем пĕлсе, 

ăнланса калаçаççĕ пулсан, ыйтусене кăштах йывăрлатма пулать. «Курăр-ха, ача-

сем, – тет учитель, – япала ятĕнчен глаголсем пулаççĕ: апатлан, вĕçле, ункăла. 

Анчах глаголтан япала ячĕсем пулаççĕ-и-ха?» Ыйтусем тĕрлĕ пулма пултараççĕ: 

«Туртмалли хатĕре турткăч теççĕ, хырмалли хатĕре мĕн теççĕ? «Будиль-

ник – вăхăта кăтартакан тата вăхăтра вăратакан сехет. Чăвашла каласан, унăн 

ячĕ мĕнле пулать-ши?» «Тĕпретсен, тĕпренчĕк пулать, суйласан...? Вансан...? 

«Аптракана аптрамăш теççĕ. Йăлăнтаракана...? Тухатакана...? Аптратакана...?» 

«Йÿççи – йÿçек, шĕвви – шĕвек. Пылакки...? Çулли...?» «Виç кĕтеслĕ фигура – 

виçкĕтеслĕх. «Чăвашсен ĕлĕк Уйăхпи ятлă хĕрсем пулнă. Хĕвел, чечек, илем 

сăмахсенчен хунă ятсем епле илтĕннĕ-ши?» 

Ыйтусене суйласа илесси, паллах, ачасен пĕлÿ шайĕнчен тата калаçу епле-

рех сыпăнса, хĕрсе, кал-кал пулса пынинчен килет. 

Тишкерÿ ĕçĕсем. Сăмах тытăмĕпе пулăвне вĕреннĕ чухне усă курмалли 

тухăçлă меслет шутне мофема тишкерĕвĕ кĕрет. Паллах, тишкерÿ тума 

пуçăниччен малтан сăмах мĕнле пуплев пайĕ пулнине палăртмалла. Тĕслĕхшĕн 

юлташа, юлташпа, юлташсем сăмах формисене илер. Малтан вĕсем япала ячĕ 

пулнине палăртатпăр, ун хыççăн вĕсен пĕлтерĕшлĕ пайĕсене уйăратпăр: юл-

таш+а, юлташ+па, юлташ+сем. Ку тĕслĕхсенче кашнинчех икĕ пĕлтерĕшлĕ 

пай: пĕри – тĕп пай, вăл тымар шутланать; иккĕмĕш пайĕ кашнинче расна (-а, -

па, -сем), вĕсем аффикссем. Тишкерÿ вăхăтĕнче вĕренекенсем сăмахăн тĕп пайĕ 

(тымарĕ) яланах пуçламăшĕнче (сулахайра) тăнине, аффикс çав сăмаха предло-

женири ытти сăмахсемпе çыхăнтарма кирлĕ пай пулнине ăнланса илччĕр [2]. 

Морфема тишкерĕвне сăмах вĕççĕн те, çырса та ирттерме пулать. Вĕрентÿ 

ĕçĕнче тишкерĕвĕн икĕ тĕсĕпе те усă курмалла: çырса ирттерекен тишкерÿ 

ытларах орфографи правилисене вĕреннĕ чухне кирлĕ. Çырса ирттерекен мор-

фема тишкерĕвĕсенче сăмахăн пĕлтерĕшлĕ пайĕсене ятарлă паллăсемпе 

палăртаççĕ: ┌┐ – сăмаха улăштаракан аффикс, ^ – сăмах тăвакан аффикс, ◠ – 

сăмах тымарĕ. Çак паллăсем вĕренекенсене чăваш сăмахĕн тытăмне лайăх ăн-

ланса илме май параççĕ. 

Шкул ĕçĕнче морфема тишкерĕвĕн тулли тата тулли мар тĕсĕсем те тĕл пу-

лаççĕ. Тулли тишкерÿ сăмахри мĕн пур морфемăна палăртассипе çыхăннă: çĕн-

тер-ÿ-çĕ, тулли мар тишкерÿ – уйрăм морфемăсене çеç палăртнипе (пĕр-пĕр 

уйрăм аффикспа паллашнă чухне, аффикссене тĕрĕс çырма вĕрентнĕ чухне). 

Хăнăхтарусемпе ĕçлесси. Чĕлхе методикин ăслăлăхĕ çакăн йышши 

хăнăхтарусем усăллине, тухăçлине çирĕплетет: 1) вĕренÿ кĕнекипе ĕçлесси – 

хăнăхтарăвăн ку тĕсĕ теори материалне вĕренме те, мĕн вĕреннине çирĕплетме 

те кирлĕ; 2) сăмахсен морфема тишкерĕвĕ – кĕнекерине те, учитель хăй панă 

тĕслĕхсене те пурнăçлани; 3) вĕренекенсен пуплевне аталантарнă май сăмахсен 

морфема тишкерĕвне пурнăçлани. Хăнăхтарăвăн ку тĕсне лексика ыйтăвĕсем 

вĕрентнĕ чух та туса пымалла; 4) орфографи правилисем вĕрентнĕ чух морфема 

тишкерĕвне яланах туса пымалла. Чăваш чĕлхин орфографи правилисенчен 

хăшĕ-пĕри сăмах аффиксĕсене тĕрĕс çырассипе çыхăннă, çавăнпа та вĕсене 

вĕрентнĕ чухне морфема тишкерĕвĕ тумасăр иртсе кайма çук. Тĕслĕхрен, 

V класс программине -ла(-ле), -лă(-лĕ), -лăх(-лĕх), -тар(-тер) аффикслă сăмах-

сене тĕрĕс çырма вĕрентмелли правилăсене кĕртнĕ. Паллах, морфема тиш-

керĕвĕсĕр çак правилăсемпе çыхăннă сăмахсене тĕрĕс çырма вĕрентсе çитерме 

пулмасть. 

Аффикссем икĕ ушкăна – сăмаха улăштараканнисене тата сăмах тăвакан-

нисене уйрăлаççĕ. Терминĕсем хăйсемех аффикссене пĕр-пĕринчен уйăрса илме 

май параççĕ темелле, апла пулин те вĕренекенсемшĕн аффикссене уйăрса илес-

си малтанхи тапхăрта çăмăлах мар. Сăмаха улăштаракан аффикссене вĕрентме 

пуçланă чухне япала ячĕсем илсен аван, япала ячĕсене падеж аффиксĕсем çав 

сăмахсен лексика пĕлтерĕшне улăштармаççĕ, вĕсем япала ятне глаголпа çыхăн-

тарма пулăшаççĕ. 

Сăмах тăвакан аффикссене вĕрентнĕ чухне малтан пĕр пуплев пайĕнчен 

тепĕр пуплев пайĕ тăваканнисене çеç илмелле: япала ятĕнчен глагол, глаголтан 

япала ячĕ тăваканнисене илсен ăнлантарма меллĕрех. Вĕренекенсем унашкал 

тĕслĕхсене çăмăлтарах ăнланаççĕ, тĕслĕхрен: 1) япала ячĕ + -ла (-ле) = глагол: 

шутла, вĕçле, йĕрле; 2) япала ячĕ + -лаш (-леш) = глагол: туслаш, мирлеш; 3) 

глагол + -ăк (-ĕк) = япала ячĕ: татăк, çунăк, çĕтĕк, касăк. 

Ун хыççăн япала ячĕсенчен япала ячĕсемех тăвакан аффикссене – 

-лăх(-лĕх), -çă(-çĕ), япала ятĕнчен паллă ячĕ тăвакан -лă(-лĕ) аффикссене 

пăхса тухсан ăнлантару ĕçĕ çăмăлланать. 

